
REPUBLIKA E SHQIPËRISË 

KOLEGJI ZGJEDHOR GJYQËSOR 

TIRANË 

Nr.21 Regj.Them.                                                            Nr.20 VENDIMI 

Datë Rregj. 15.05.2023               Datë 18.05.2023 

 

V E N D I M 

 

“NË EMËR TË REPUBLIKËS” 

 

     Kolegji Zgjedhor Gjyqësor i mbledhur pranë Gjykatës Administrative të Apelit Tiranë me trup 

gjykues të përbërë nga: 

 

     Gjyqtare: Alma KOLGJOKA (Relatore) 

     Gjyqtare:  Emona MUÇI          (Anëtare) 

     Gjyqtare: Manjola XHAXHO (Anëtare) 

     Gjyqtare: Esmeralda XHILI   (Anëtare) 

     Gjyqtare: Marsela DERVISHI (Anëtare) 

 

     me sekretare gjyqësore Ermelinda Nuraj, sot më datë 18.05.2023, në seancë gjyqësore me dyer 

të hapura, mori në shqyrtim çështjen me nr.21 Akti datë 15.05.2023 që i përket: 

 

PADITËSE: Dallëndyshe Bici, drejtoreshë e Përgjithshme e Agjencisë Shtetërore të 

Kadastrës, përfaqësuar nga Deart Qori pajisur me Autorizimin nr.9012 Prot. 

datë 12.05.2023. 

 

I PADITUR: Komisioni Qendror i Zgjedhjeve, përfaqësuar nga Ina Osmanaj pajisur 

me Autorizimin nr.5221 Prot. datë 17.05.2023 

 

OBJEKTI:  Shfuqizimin e Vendimit nr. (nuk është publikuar dhe njoftuar ende) datë 

08.05.2023 të Komisionit të Ankimimeve dhe Sanksioneve vetëm përsa i 

përket vendosjes së sanksionit administrativ, gjobë në masën 2 500 (dy mijë 

e pesëqind) lekë, ndaj Znj. Dallëndyshe Bici. 

BAZA LIGJORE: Neni 130, e vijues Kreu I rregullat e përgjithshme të njoftimit, 147 e vijues 

të  Kodit të Procedurës Administrative; nenet 144, 145, 152, 153, 154 /ç, 

158 të Kodit Zgjedhor të Republikës së Shqipërisë. 

  

      Gjykata pasi dëgjoi palët në fazën e kërkesave paraprake, ku: 

 

Pala e paditur, Komisioni Qendror i Zgjedhjeve kërkoi: 

• Nxjerrjen e çështjes jashtë kompetence lëndore dhe dërgimin e akteve pranë gjykatës 

kompetente që është Gjykata Administrative e Shkallës së Parë Tiranë. 

Pala paditëse, Dallëndyshe Bici nëpërmjet përfaqësuesit të saj me autorizim kërkoi: 

• Lënien në çmim të gjykatës. 

V Ë R E N :  

 

     1. Se paditësja Dallëndyshe Bici i është drejtuar Kolegjit Zgjedhor, duke depozituar pranë 

Gjykatës Administrative të Apelit, padinë me objekt “Gjykimin e çështjes në themel duke: 

ndryshuar pjesërisht vendimin nr. 85, datë 08.05.2023 të Komisionit të Ankimimeve dhe 

Sanksioneve, përsa i përket vendosjes së sanksionit administrativ, gjobë në masën 2 500 (dy mijë 

e pesëqind) lekë ”. 

 

     I. FAKTET E ÇËSHTJES: 

 

     2. Pala paditëse Dallëndyshe Bici Drejtoreshë e Përgjithshme e Agjencisë Shtetërore të 

Kadastrës (në vijim ASHK), është denoncuar pranë Komisionit Qendror të Zgjedhjeve nga Qendra 

“Qëndresa Qytetare” duke pretenduar se ka patur përdorim të burimeve publike nga ana e zj. 

Dallëndyshe Bici. 

 

2.1 Në denoncimin regjistruar në Komisionin Qendror të Zgjedhjeve me nr.335 ID, pretendohet 

se:  

"Më datë 16 prill 2023, në ambientet e oborrit të shkollës 9-vjeçare “Isuf Seferi”, në fshatin Fshat, 

të Njësisë Administrative Grykë-Çajë, është zhvilluar një takim mes kandidatit të Partisë Socialiste 

për bashkinë e Kukësit, njëherazi dhe kryetar aktual i kësaj bashkie, z. Safet Gjici dhe banorëve të 

fshatit Fshat, të Njësisë Administrative. Siç rezulton nga pamjet filmike, z. Gjici ka qenë i 

shoqëruar nga znj. Dallëndyshe Bici, Drejtor i Përgjithshëm i Agjencisë Shtetërore të Kadastrës. 

Në ndërfaqen e raportimeve, nuk rezulton që aktiviteti në fjalë të jetë raportuar nga bashkia e 

Kukësit. Po ashtu, aktiviteti nuk rezulton të jetë raportuar as nga Agjencia Shtetërore e Kadastrës. 

Gjatë këtij takimi, ndër të tjera, Dallëndyshe Bici, fjala e së cilës pasqyrohet në minutat 1:23-2:17, 

të videos, të publikuar, shprehet: “Kështu në qoftë se votat tuaja do jenë për Partinë Socialiste 

dhe për kryetarin e palodhur, Safetin, edhe investimet do të jenë më të mëdhaja. Prandaj të gjithë 

bashkë të punojmë, t’i japim krahun njeriut të punës, t’i japim krahun njeriut më të mirë, jo për të 

fituar, se është e sigurt, por për të patur një fitore të sigurt. Sipas denoncimit të pretenduar të 

mbërritura në adresën e Qendrës "Qëndresa Qytetare", dhe siç verifikohet lehtësisht, aktiviteti 

është zhvilluar në ambientet e shkollës 9-vjeçare “Isuf Seferi”, në fshatin Fshat".  

 

2.2 Pala e paditur/Komisioni Qendror i Zgjedhjeve/palë e paditur, ka vlerësuar se informacioni 

apo të dhënat e treguara krijojnë një bazë të mjaftueshme për të nisur hetimin administrativ dhe në 

përfundim të hetimit administrativ si dhe verifikimit të rrethanave fakteve ka disponuar vendimin 

nr.439 datë 05.05.2023 “Për shqyrtimin administrativ të denoncimit nr. 335 ID të organizatës 

“Qendresa Qytetare”, ndaj kryetarit të bashkisë Kukës, drejtorit të përgjithshëm të agjencisë 

shtetërore të kadastrës, drejtorit të shkollës 9-vjeçare “Shaban Murati” Kukës dhe personit 

përgjegjës për raportimin e veprimtarive publike, për shkelje administrative në kuadër të 

zgjedhjeve vendore të datës 14 maj 2023” për: 

 

“1.T’i propozojë Komisionit të Ankimimeve dhe Sanksioneve marrjen e masës administrative 

për: a) z. Safet Gjici, Kryetar dhe njëkohësisht kandidatit për bashkinë Kukës në vlerën 10 000 

(dhjetë mijë) lekë. b) z. Betim Lushi, Drejtor i Shkollës 9- Vjeçare “Isuf Seferi” në vlerën 2 500 

(dy mijë e pesëqind) lekë.  

2. Pushimin e hetimit administrativ dhe moskonstatimin e shkeljes ndaj: a) zj. Dallëndyshe 

Bici, Drejtor i Përgjithshëm i Agjencisë Shtetërore të Kadastrës. b) z. Dëfrim Korbi, person 

përgjegjës për raportimin e veprimtarive publike në bashkinë Kukës. 3. Rezultatet e këtij vendimi 

i njoftohen palëve nëpërmjet postës elektronike”. 

  

3. Më tej, Komisioni Qendror i Zgjedhjeve/palë e paditur, mbi denoncimin e bërë nga Qendra 

“Qëndresa Qytetare” për paditësen Dallëndyshe Bici, me vendimin nr. 440 datë 05.05.2023 “Për 

shqyrtimin administrativ të denoncimit nr. 336 ID të organizatës “Qendresa Qytetare”, ndaj 

kryetarit të bashkisë Kukës, drejtorit të përgjithshëm të agjencisë shtetërore të kadastrës, drejtorit 

të shkollës 9-vjeçare “Shaban Murati” Kukës dhe personit përgjegjës për raportimin e 

veprimtarive publike, për shkelje administrative në kuadër të zgjedhjeve vendore të datës 14 maj 

2023” ka disponuar për: 

“1. T’i propozojë Komisionit të Ankimimeve dhe Sanksioneve marrjen e masës administrative për: 

a) z. Safet Gjici, Kryetar dhe njëkohësisht kandidatit për bashkinë Kukës në vlerën 10 000 (dhjetë 

mijë) lekë. b) z. Rustem Dervishi, Drejtor i Shkollës 9- Vjeçare “Shaban Murati” në vlerën 2 500 

(dy mijë e pesëqind) lekë.  

2. Pushimin e hetimit administrativ dhe moskonstatimin e shkeljes ndaj: a) zj. Dallëndyshe Bici, 

Drejtor i Përgjithshëm i Agjencisë Shtetërore të Kadastrës. b) z. Dëfrim Korbi, person përgjegjës 

për raportimin e veprimtarive publike në Bashkinë Kukës”. 

 

3.1 Komisioneri Shtetëror i Zgjedhjeve mbi vendimmarrjen nr. 440 datë 05.05.2023, ka 

arsyetuar të njëjtat argumenta të pasqyruar në vendimin nr.439 datë 05.05.2023: 

 

4. Me marrjen e Vendimit nr. 439 datë 05.05.2023, Komisioneri Shtetëror i Zgjedhjeve i është 

drejtuar Komisionit të Ankimimeve dhe Sanksioneve, me kërkesën nr. 19 datë 08.05.2023 “për 

vendosje sanksioni administrativ për shkeljet e konstatuara nga subjektet z. Safet Gjici, kryetar 

dhe kandidat për bashkinë Kukës, si dhe z. Betim Lushi, Drejtor i Shkollës 9-vjeçare “Isuf Seferi”. 

 

4.1.Gjithashtu Komisioneri Shtetëror i Zgjedhjeve në marrjen e Vendimit nr.440 datë 

05.05.2023 i është drejtuar Komisionit të Ankimimeve dhe Sanksioneve, me kërkesën nr.20 datë 

08.05.2023, “për vendosje sanksioni administrativ ndaj z. Safet Gjici, Kryetar dhe kandidat për 

bashkinë Kukës si dhe ndaj z. Rustem Dervishi, drejtor i shkollës 9 vjeçare “Shaban Murati”. 

 

5. Në seancën e datës 08.05.2023, Komisioni i Ankimimeve dhe Sanksioneve mori në shqyrtim 

kërkesën e Komisionerit, të prezantuar nga z. Ylli Merkaj, Sekretar i Përgjithshëm i KQZ-së, në  

prani të palës së interesuar Qendra “Qëndresa Qytetare.  

Gjatë seancës publike të shqyrtimit pranë KAS, përfaqësuesit e palës së interesuar Qendra 

“Qëndresa Qytetare” kërkuan shtimin e objektit të kërkesës, duke kërkuar vendosje sanksioni 

administrativ ndaj zj. Dallëndyshe Bici, Drejtor i Përgjithshëm i Agjencisë Shtetërore të Kadastrës, 

për shkelje të nenit 91 të Kodit Zgjedhor si dhe ndaj subjektit zgjedhor ‘Partia Socialiste e 

Shqipërisë’, “si subjekt përfitues i avantazheve të padrejta nëpërmjet përdorimit të burimeve 

publike”. 

 

6. Komisioni i Ankimimeve dhe Sanksioneve në përfundim të hetimit administrativ, me 

vendimin nr.85 datë 08.05.2023 bazuar në nenet 21, pika 1, shkronja ‘dh’, të ligjit nr. 10019, datë 

29.12.2008, “Kodi Zgjedhor i Republikës së Shqipërisë”, të ndryshuar, vendosi:  

 

“1.Pranimin e pjesshëm të kërkesave të Komisionerit dhe palës së interesuar.  

2. Vendosjen e sanksionit administrativ ndaj z. Safet Gjici, kryetar i bashkisë Kukës, sipas nenit 

172, pika 1 të Kodit Zgjedhor, gjobë në masën 100 000 (njëqind mijë) lekë.  

3. Vendosjen e sanksionit administrativ ndaj zj. Dallëndyshe Bici, z. Rustem Dervishi dhe z. 

Betim Lushi, sipas nenit 171, pika 2 të Kodit Zgjedhor, gjobë në masën 2 500 (dy mijë e pesëqind) 

lekë.  

Ky vendim hyn në fuqi menjëherë dhe publikohet në faqen zyrtare të Komisionit Qendror të 

Zgjedhjeve.  

Për pikën 2 të dispozitivitit, bazuar në pikën 1 të nenit 145 të Kodit Zgjedhor, mund të bëhet ankim 

në Kolegjin Zgjedhor të Gjykatës Administrative të Apelit, brenda 5 ditëve nga shpallja e këtij 

vendimi, sipas përcaktimit të pikës 2 të nenit 152 të tij.  

Për pikën 3 të dispozitivit mund tё bёhet ankim nё Gjykatën Administrative të Shkallës së Parë 

Tiranë, brenda 45 ditëve nga njoftimi i këtij vendimi, bazuar në pikën 1 të nenit 18 të ligjit nr. 

49/2012 “Për gjykatat administrative dhe gjykimin e mosmarrëveshjeve administrative“, të 

ndryshuar”. 

 

7. Paditësja Dallëndyshe Bici, në datë 12.05.2023 është vënë në dijeni nëpërmjet Facebook të 

Komisionit Qendror të Zgjedhjeve (KQZ) se K.A.S. (nuk është publikuar dhe njoftuar ende 

paditëses) ka vendosur sanksion administrativ duke pretenduar se ky vendim është i pabazuar në 

ligj dhe në prova i është drejtuar Kolegjit Zgjedhor Gjyqësor pranë Gjykatës Administrative të 

Apelit Tiranë me padinë objekt gjykimi.  

 

 8. Paditësja, Dallëndyshe Bici në kërkesëpadi ka pretenduar se: 

- Komisioneri Shtetëror i Zgjedhjeve, pasi ka marrë vendimet nr.439 dhe 440 datë 

08.05.2023 në vijimësi i është drejtuar KAS i cili ka shqyrtuar kërkesën nr.19 dhe nr.20 të 

KSHZ për vendosje sanksioni administrativ ndaj Kryetarit dhe njëkohësisht kandidatit për 

Bashkinë Kukës, gjobë në masën 10 000 lekë dhe ndaj Drejtorit të Shkollës 9- vjeçare “Isuf 

Seferi”, gjobë në masën 2 500 lekë, në zbatim të vendimit nr.439 datë 05.05.2023, të KSHZ 

dhe vendosje sanksioni administrativ ndaj Kryetarit dhe njëkohësisht kandidatit për 

Bashkinë Kukës, gjobë në masën 10 000 lekë dhe ndaj Drejtorit të Shkollës 9-vjeçare 

“Shaban Murati”, gjobë në masën 2 500 lekë, në zbatim te vendimit nr. 440, datë 

05.05.2023, të KSHZ. 

- Në përfundim të shqyrtimit, KAS pranoi pjesërisht kërkesat dhe vendosi sanksion 

administrativ për z. Safet Gjici, Kryetar i Bashkisë Kukës, gjobë në masën 100 000 lekë, 

për z. Betim Lushi, Drejtor i Shkollës 9-vjeçare “Isuf Seferi”, gjobë në masën 2 500 lekë, 

z. Rustem Dervishi, Drejtor i Shkollës 9-vjeçare “Shaban Murati”, gjobë në masën 2 500 

lekë dhe për zj. Dallëndyshe Bici, Drejtor i Agjencisë Shtetërorë i Kadastrës, gjobë në 

masën 2 500 lekë. 

- Referuar sa më sipër (pasi nuk kemi një vendim të KAS) konkludohet se KAS ka 

shqyrtuar kërkesën nr.19 dhe nr.20, të KSHZ për vendosje sanksioni ndaj subjekteve 

përkatës por në përfundim të shqyrtimit ka dalë përtej objektit të kërkesave nr.19 dhe 20, 

të KSHZ, duke vendosur sanksion administrativ edhe për zj. Dallëndyshe Bici, Drejtor i 

Agjencisë Shtetërorë të Kadastrës, gjobë në masën 2 500 lekë (Bashkëlidhur vendim 77 

dhe 78 të KAS për efekt provueshmërie) e cila nuk ka qenë objekt shqyrtimi në asnjë nga 

kërkesat (19 dhe 20) të Komisionerit Shtetëror të Zgjedhjeve. 

- Në nenit 21 të ligjit nr. 10019, datë 29.12.2008 “Kodi Zgjedhor i Republikës së 

Shqipërisë”, të ndryshuar citohet se Kompetencat e KAS-it .... pika dh) me kërkesë të 

Komisionerit vendos sanksione administrative kundër personave apo subjekteve zgjedhore 

dhe/ose kandidatëve të tyre, që kryejnë kundërvajtje administrative në lidhje me zgjedhjet, 

ç’ka do të thotë se KAS duhet të shprehet vetëm përsa i kërkohet dhe për ç’ka i kërkohet 

nga komisioneri sipas objektit dhe jo të marrë sanksione për subjekte të cilat nuk janë 

objekt i kërkesës së komisionerit, pasi nuk i është kërkuar një gjë e tillë. Ndërsa në nenin 

144 të Ligjit nr. 10019, datë 29.12.2008 “Kodi Zgjedhor i Republikës së Shqipërisë", të 

ndryshuar citohet “Përmbajtja e vendimeve të KQZ-së”.... 4. Vendimi shoqërohet me 

mendimin e pakicës ose mendimin alternativ të nënshkruar nga anëtarët që e mbështesin 

atë. ...... 6. KQZ-ja në asnjë rast nuk nxjerr vendime që nuk përmbajnë të gjitha elementet 

e përmendura në këtë nen. 

- Komisioni Rregullator, në vendimin nr. 9 në nenin 3, pika 1.3/c, qartësisht ka përcaktuar 

se “veprimtari të ndaluara”, janë edhe ato veprimtari që përfshijnë: “vënien në dispozicion 

të aseteve të luajtshme dhe të paluajtshme të parashikuara në nenin 142, të ligjit 7850, datë 

29.7.1994, “Për Kodin Civil të Republikës së Shqipërisë”, të ndryshuar, për qëllime 

zgjedhore, që janë në pronësi apo administrim të organeve apo enteve publike në nivel 

qendror ose të njësive të vetëqeverisjes vendore, apo enteve publike në nivel qendror ose 

të njësive të vetëqeverisjes vendore, apo çdolloj enti tjetër ku shteti zotëron kapital kuota, 

aksione ose/dhe emëron shumicën e organit mbikëqyrës apo organit administrues të entit”. 

Neni 92 - Veprimtaritë e institucioneve publike në fushatë (ndryshuar me ligjin nr. 

101/2020, datë 23.7.2020) parashikon: 

1. Institucionet publike, qendrore dhe vendore, si dhe agjencitë dhe/ose ndërmarrjet 

shtetërore, janë të detyruara të raportojnë në KQZ të gjitha veprimtaritë me karakter publik 

që planifikojnë të zhvillojnë në periudhën katër muaj para datës së zgjedhjeve deri ditën e 

zgjedhjeve. Formojnë veprimtari publike të gjitha veprimtaritë që janë të hapura për 

pjesëmarrjen e publikut apo të medias, si dhe ato që kanë në agjendë informimin, në 

periudhën katër muaj para datës së zgjedhjeve deri ditën e zgjedhjeve, e publikut rreth tyre. 

2. Raportimi është përgjegjësi personale e personit përgjegjës për drejtimin administrativ 

të institucioneve publike, agjencive dhe ndërmarrjeve shtetërore (sekretarit të përgjithshëm 

të institucionit ose, sipas rastit, e drejtorit të përgjithshëm apo drejtorit ekzekutiv). 

Raportimi duhet të kryhet jo më vonë se pesë ditë përpara afatit të planifikuar për zhvillimin 

e veprimtarisë. 3. Raportimi sipas pikës 1 të këtij neni kryhet nëpërmjet ndërfaqes për 

raportimin e veprimtarive publike, e cila mbahet dhe administrohet nga KQZ-ja. Personat 

përgjegjës marrin akses të personalizuar te kjo ndërfaqe dhe hedhin të dhënat për datën dhe 

orën e  veprimtarisë, llojin e saj, tematikën, nivelin më të lartë të pjesëmarrjes, të ftuarit e 

nderit, folësit e planifikuar dhe mediatizimin. Informacioni sipas kësaj pike është i 

aksesueshëm nga të gjithë përdoruesit e ndërfaqes nga momenti i hedhjes së të dhënave 

deri në datën e shpalljes së rezultatit përfundimtar të zgjedhjeve. 4. Në rast se KQZ-ja, 

kryesisht ose me kërkesë të të tretëve, konstaton nga informacioni, sipas pikës 3 të këtij 

neni, se veprimtaria mund të përbëjë keqpërdorim të burimeve shtetërore, atëherë ajo 

urdhëron ndalimin e zhvillimit të saj. Ndalimi kryhet nëpërmjet vendosjes së shënimit 

“Ndaluar nga KQZ-ja” në ndërfaqen e raportimit, në pjesën që i takon veprimtarisë. 

Shënimi “Ndaluar nga KQZ-ja” vendoset jo më vonë se dy ditë përpara afatit të planifikuar 

për zhvillimin e veprimtarisë. Informacioni sipas kësaj pike është i aksesueshëm nga 

publiku, nga momenti i hedhjes së të dhënave deri në datën e shpalljes së rezultatit 

përfundimtar të zgjedhjeve. 5. Veprimtaritë e ndaluara nga KQZ-ja nuk lejohet të 

transmetohen apo të pasqyrohen në rubrikat e lajmeve apo ato që mbulojnë fushatën në 

radio dhe televizione. Transmetimi ose pasqyrimi i tyre në kundërshtim me këtë pikë 

ngarkon me përgjegjësi sipas këtij ligji transmetuesin radioteleviziv. 6. Mosraportimi i 

veprimtarive me karakter publik të institucioneve publike, agjencive dhe/ ose ndërmarrjeve 

shtetërore, ose zhvillimi i tyre, pavarësisht ndalimit nga KQZ-ja ngarkon me përgjegjësi 

personin përgjegjës, si dhe titullarin përkatës të institucionit kur ai ka penguar zbatimin e 

kësaj dispozite. 7. Rregullat për shqyrtimin, kryesisht ose me kërkesë, të rasteve që mund 

të formojnë keqpërdorim të burimeve shtetërore, sipas pikave 1 dhe 4 të këtij neni, 

miratohen nga KQZ-ja me akt normativ. 

- Referuar pjesëmarrjes së znj. Dallëndyshe Bici në këto aktivitete rezulton e provuar se 

pjesëmarrja e saj nuk është në cilësinë e Drejtorit të Përgjithshëm të Agjencisë Shtetërore 

të Kadastrës pasi takimet e zhvilluara nuk kenë patur lidhje me detyrat funksionale dhe 

institucionale. Po ashtu rezulton e provuar se thëniet në këto aktivitete nuk përbën në bazë 

për të vërtetuar lidhjen e pjesëmarrjes në takime me cilësinë e postit që znj Dallëndyshe 

Bici mban pranë ASHK. Thëniet në këto takime kanë patur karakter të përgjithshëm dhe 

jo institucional. Çdo person pavarësisht postit që mban, si funksionar i partisë ku aderon, 

mund të jetë pjesëmarrës në aktivitete dhe të shprehë mendimet e veta, apo preferencat 

politike, gjithmonë pas orarit zyrtar të punës dhe jashtë mjediseve të institucioneve 

shtetërore. Vihet re se ky takim është zhvilluar ditën e dielë, datë 16.4.2023. Për rrjedhojë 

është vlerësuar se nuk jemi përpara shkeljeve të parashikimeve ligjore në fuqi. 

- Në lidhje me pretendimin e organizatës "Qëndresa Qytetare", mbi mos raportimin 

takimeve, që janë zhvilluar me datë 16 Prill 2023 mes kandidatit të Partisë Socialiste për 

bashkinë e Kukësit, njëherazi dhe kryetar aktual i kësaj bashkie, z. Safet Gjici dhe banorëve 

të fshatrave Ujmisht dhe Fshat, të bashkisë Administrative Grykë-Çajë, bashkia Kukës. 

Sqarojmë se sipas pikës 2, të vendimit nr. 9, datë 24.12.2020 i Komisionit Qendror 

Zgjedhor se një veprimtari është publike kur ajo pasqyrohet sipas rastit në radio, në 

televizion, në shtyp, në faqe internet, në median online, në rrjetet sociale, ose nëpërmjet 

çdo mjeti tjetër që mundëson publikun e gjerë të njihet, apo informohet mbi atë veprimtari. 

Në rastin konkret nga institucioni i Agjencisë Shtetërore të Kadastrës nuk është organizuar 

asnjë veprimtari publike. 

Prezenca znj. Dallëndyshe Bici, në këtë takim nuk lidhet me detyrën e saj funksionale si 

Drejtor i Përgjithshëm i Agjencisë Shtetërore të Kadastrës, por si një vizitë e saj pranë 

miqve dhe familjarëve në vendin e origjinës jashtë orarit zyrtar te punës, e cila ka përkuar 

me ditën e organizimit të këtij takimi. Për më tepër nuk është kryer asnjë shkelje pasi në 

këtë takim rastësor nuk është bërë shpërndarje apo premtim publik për leje legalizimi apo 

çdo lloj titulli pronësie. Parashikuar sipas nenit 11 Vendimit nr.9, datë 24.12.2020 i 

Komisionit Qendror Zgjedhor. Në këto kushte arsyetojmë se denoncimi i organizatës 

"Qëndresa Qytetare" i është bërë në interpretim të gabuar të ligjit. 

- Gjendur në këto kushte kur vendimi i  Komisioni i Ankimimeve dhe Sanksioneve është i 

pabazuar në ligj dhe në prova. Gjithashtu referuar provave dhe fakteve rezulton e provuar 

se znj. Dallëndyshe Bici nuk është përpara shkeljeve të parashikimeve ligjore në fuqi. Përsa 

më sipër, pala paditëse në kërkesë-padi ka kërkuar “pranimin e padisë sipas objektit”.  

 - Ndërkohë në seancë gjyqësore, në fazën e kërkesave paraprake, në lidhje me kërkesën e 

përfaqësueses së palës së paditur për nxjerrjen e çështjes jashtë kompetence lëndore dhe 

dërgimin e aktëve pranë gjykatës kompetente që është Gjykata Administrative e Shkallës 

së Parë Tiranë, përfaqësuesi i palës paditëse kërkoi lënien në çmim të Kolegjit në lidhje me 

këtë kërkesë. 

  

   9. Pala e paditur, Komisioni Qendror i Zgjedhjeve, nëpërmjet përfaqësueses të saj, gjatë 

fazës së kërkesave paraprake kërkoi: “Nxjerrjen e çështjes jashtë kompetence lëndore dhe 

dërgimin e aktëve pranë gjykatës kompetente që është Gjykata Administrative e Shkallës së Parë 

Tiranë”, pasi një fakt i tillë është parashikuar edhe në dispozitivin e vendimit të KAS. 

          

II.     ARSYETIMI I KOLEGJIT: 

 

         10. Duke qenë se u paraqit kërkesë nga pala e paditur lidhur me kompetencën që në fazën e 

kërkesave paraprake, Kolegji Zgjedhor Gjyqësor vlerësoi të marrë në shqyrtim kërkesën. Kolegji 

Zgjedhor Gjyqësor vlerëson të parashtrojë se Kodi Zgjedhor (ligji nr.10019 datë 28.12.2008,  i 

ndryshuar) sipas nenit 1 të tij, ka synim përcaktimin e rregullave lidhur me përgatitjen, zhvillimin, 

administrimin, mbikqyrjen dhe shpalljen e rezultatit të zgjedhjeve në Republikën e Shqipërisë. 

Përmes këtyre rregullave, synohet të garantohet zhvillimi i zgjedhjeve të lira dhe demokratike. Në 

referencë të rregullave të parashikuara në Kodin Zgjedhor, Komisioni Qëndror i Zgjedhjeve është 

pikërisht institucioni përgjegjës për organizimin dhe administrimin e zgjedhjeve dhe 

referendumeve dhe ndër të tjera zgjidh në rrugë administrative kërkesat apo ankesat që kanë lidhje 

me procesin zgjedhor. Në nenin 12 dhe vijues të Kodit Zgjedhor, janë evidentuar dhe rregulluar 

mënyra e funksionimit dhe kompetencat përkatëse të organeve drejtuese të KQZ-së, konkretisht 

Komisionit Shtetëror të Zgjedhjeve, Komisionit Rregullator dhe Komisionit të Ankimimeve dhe 

Sanksioneve. Ndër të tjera, Komisioni i Ankimimeve dhe Sanksioneve konsiderohet sipas Kodit 

Zgjedhor, organi kompetent për shqyrtimin e ankimimeve administrative dhe për vendosje të 

sanksioneve përkatëse për shkelje të ligjit zgjedhor.  

 

       10.1. Në Kodin Zgjedhor, në nenin 145 të tij, përcaktohet se: “Subjektet zgjedhore kanë të 

drejtë të bëjnë ankim në Kolegjin Zgjedhor të Gjykatës së Apelit Tiranë kundër vendimeve të KQZ-

së, kur ato cënojnë interesat e tyre të ligjshëm brenda afatit të përcaktuar në nenin 152 të këtij 

Kodi....”.  

Në interpretim të dispozitës së sipërcituar, Kolegji vlerëson se vetë ligjvënësi në parashikimet e 

kësaj dispozite, ka pasur si synim që Kolegji Zgjedhor të  investohet nga subjekti zgjedhor duke 

marrë në shqyrtim vendimet e Komisionit Qëndror të Zgjedhjeve, kur këto vendime cënojnë 

interesat e ligjshëm të subjektit zgjedhor.   

Nisur nga sa më lart, Kolegji vlerëson se lënda që formohet nga gama e çështjeve për të cilat 

Kolegji mund të investohet për të disponuar më pas me një vendim, i referohet pikërisht rasteve 

kur subjekti zgjedhor ka qenë objekt i procedimit administrativ pranë Komisionit Qëndror të 

Zgjedhjeve (për çështjet që lidhen me kundravajtjet administrative të parashikuara nga 

K.Zgjedhor). Në vlerësim të Kolegjit, synimi i ligjvënësit pikërisht ky ka qenë, që subjekteve 

zgjedhorë t`u garantohet e drejta për të pasur një garë të barabartë në zgjedhjet që zhvillohen dhe 

si garant i mbrojtjes dhe garantimit të të drejtave tyre, në funksion gjithmonë të zhvillimit të 

zgjedhjeve të lira dhe demokratike, në vlerësim të Kolegjit, kompetenca e tij i referohet pikërisht 

këtyre rasteve të sipërcituara. 

Në vlerësim të Kolegjit, nuk përbën objekt të lëndës së çështjeve që Kolegji mund të marrë në 

shqyrtim, gjithmonë në interpretim të Kodit Zgjedhor, rastet e procedimeve administrative pranë 

KQZ-së, të personave të tretë.  

  

10.2. Kolegji vlerëson se ligjvënësi ka parashikuar se për kategori të caktuara 

mosmarrëveshjesh, procedimi gjyqësor duhet të zhvillohet përpara një Gjykate, funksionimi i të 

cilës të ndihmojë që procesi të zhvillohet në mënyrë sa më efektive dhe brenda një afati të 

arsyeshëm në respektim edhe të nenit 6 të KEDNJ, nenit 42 të Kushtetutës së Republikës së 

Shqipërisë dhe nenit 4 të K.Pr.Civile. Në vetvete, kompetenca është një kusht procedurial i 

vlefshmërisë së procesit gjyqësor dhe i akteve të realizuara gjatë tij. Në bazë të ligjit nr.49/2012 

“Për organizimin dhe funksionimin e Gjykatave Administrative dhe gjykimin e mosmarrëveshjeve 

administrative”, janë krijuar Gjykatat administrative. Neni 7 gërmat “a” dhe “b” të ligjit nr.49/2012 

“Për organizimin dhe funksionimin e Gjykatave Administrative dhe gjykimin e mosmarrëveshjeve 

administrative”, përcakton dy kushte që një çështje të jetë në  kompetencë lëndore të Gjykatave 

Administrative të cilat janë: 

o  Mosmarrëvesha duhet të lindë gjatë ushtrimit të veprimtarisë administrative si dhe  

o  Organi me të cilin ka lindur mosmarrëveshja duhet të jetë “organ publik”. 

 

Në këtë sens, Kolegji vlerëson se nuk mund të investohet në shqyrtimin e kërkesëpadisë së 

paraqitur nga paditëse Dallëndyshe Bici, referuar objektit të kërkimeve të saj, që lidhet me 

kundërshtimin e një vendimmarrje të Komisionit të Ankimimeve dhe Sanksioneve pranë KQZ- 

me vendimin nr.85 datë 08.05.2023 bazuar në nenet 21, pika 1, shkronja ‘dh’, të ligjit nr. 10019, 

datë 29.12.2008, “Kodi Zgjedhor i Republikës së Shqipërisë”, të ndryshuar, vendosi:  

“1.Pranimin e pjesshëm të kërkesave të Komisionerit dhe palës së interesuar.  

2. Vendosjen e sanksionit administrativ ndaj z. Safet Gjici, kryetar i bashkisë Kukës, sipas nenit 

172, pika 1 të Kodit Zgjedhor, gjobë në masën 100 000 (njëqind mijë) lekë.  

3. Vendosjen e sanksionit administrativ ndaj zj. Dallëndyshe Bici, z. Rustem Dervishi dhe z. 

Betim Lushi, sipas nenit 171, pika 2 të Kodit Zgjedhor, gjobë në masën 2 500 (dy mijë e pesëqind) 

lekë.  

Ky vendim hyn në fuqi menjëherë dhe publikohet në faqen zyrtare të Komisionit Qendror të 

Zgjedhjeve.  

Për pikën 2 të dispozitivitit, bazuar në pikën 1 të nenit 145 të Kodit Zgjedhor, mund të bëhet ankim 

në Kolegjin Zgjedhor të Gjykatës Administrative të Apelit, brenda 5 ditëve nga shpallja e këtij 

vendimi, sipas përcaktimit të pikës 2 të nenit 152 të tij.  

Për pikën 3 të dispozitivit mund tё bёhet ankim nё Gjykatën Administrative të Shkallës së Parë 

Tiranë, brenda 45 ditëve nga njoftimi i këtij vendimi, bazuar në pikën 1 të nenit 18 të ligjit nr. 

49/2012 “Për gjykatat administrative dhe gjykimin e mosmarrëveshjeve administrative“, të 

ndryshuar”. 

 

          10.3. Në kushtet, kur procedura administrative e ndjekur nga Komisioneri Shtetëror i 

Zgjedhjeve fillimisht dhe më pas Komisioni i Ankimimeve dhe Sanksioneve (vendimmarrja e të 

cilit kundërshtohet me padinë e ngritur), i referohet një personi të tretë, jo subjekt zgjedhor, Kolegji 

vlerëson se nuk ka kompetencë lëndore për shqyrtimin e kësaj kërkesëpadie. Në zbatim të 

dispozitave të Kodit Zgjedhor, që kufizojnë kompetencën e KZGJ-së vetëm në shqyrtimin e 

ankimeve, lidhur me procesin zgjedhor, arrihet në përfundimin se çdo mosmarrëveshje tjetër e 

KQZ-së, që nuk lidhet me këtë proces, por me ushtrimin e funksioneve publike të ngarkuara me 

këtë Kod dhe me ligje të tjera të veçanta, nuk bëjnë pjesë në fushën e kompetencës së kësaj gjykate, 

por duhet të ankimohen në rrugën e zakonshme në gjykatën administrative.  

 

          10.4. Në referencë të përcaktimeve të neneve 158 të Kodit Zgjedhor, duke qenë se Kolegji 

konstaton mungesë kompetence lëndore, disponon me vendim për pushimin e gjykimit të 

kërkesëpadisë së ngritur nga pala paditëse Dallëndyshe Bici. Në zbatim të nenit 158/2 i Kodit 

Zgjedhor, Kolegji vlerëson dërgimin e akteve për shqyrtim Gjykatës Administrative të Shkallës së 

Parë Tiranë.   

PËR KËTO ARSYE 

 

     Kolegji Zgjedhor Gjyqësor, bazuar në nenet 158, 159 të Kodit Zgjedhor të Republikës së 

Shqipërisë, 

V E N D O S I : 

 

• Pushimin e gjykimit. 

• Dërgimin e akteve pranë gjykatës kompetente që është Gjykata Administrative e Shkallës 

së Parë Tiranë. 

• Shpenzimet gjyqësore siç janë bërë. 

• Ky vendim është përfundimtar dhe ndaj tij nuk lejohet ankim. 

• U shpall sot në Tiranë, më datë 18.05.2023. 

 

 

       

      GJYQTARE                                   GJYQTARE                                         GJYQTARE 

 Manjola XHAXHO                            Emona MUÇI                Alma KOLGJOKA 

  

 

                    

               GJYQTARE                                                     GJYQTARE 

          Esmeralda XHILI                                          Marsela DERVISHI 

 


